
37 ПЁР ТӐВАН

Пӗр уҫланкӑра 37 пӗр тӑван пурӑннӑ тет. Амашне Сас 
палли тесе чӗннӗ. Ҫемьере 13 хӗрпе 24 ьшӑл пулна. 
Вӗсенчен иккӗшӗ -  Ь тата Ъ -  калаҫма та пелмен. 
Амӑшӗ 2 ачишӗн хытӑ куляннӑ, тем пекех калаҫтарас 
килнӗ вӗсене, юмӑҫа та кайса пӑхнӑ, усси пулман. Э, Ё, 
Ӳ, И хӗрёсем ҫемҫе кӑмӑллӑ, А, Ӑ, О, У, Ы -  кӑмӑлёпе 
ҫирӗпрех, калаҫасса та хыттӑнрах калаҫма юратаҫҫё. 
Йӗкӗрешсем Е, Ё, Ю, Я пиччӗшӗпе -  Й сас паллипе тус- 
лӑ, кӑмӑлне кура икӗ сасӑпа шӑхӑркаласа ҫӳреҫҫё. Чӗлхесӗр 
Ь тата Ъ пиччӗшӗсем ҫумне хӗсӗнме юратаҫҫӗ. Сас паллин 
ывӑлӗсем те тӗрлёрен: улттӑшӗ -  В, Й, Л, М, Н, Р -
пӗрмай янӑраса ҫӳреҫҫӗ, ялан тем ҫитмесг. Ҫав хушӑрах 
пиллӗкӗшӗ -  Б, Г, Д, Ж, 3 -  хӑйсен мӑшӑрӗсемпе П, К, 
Т, Ш, С-па, пӗр ҫӑвартан, шӑкӑлтатса пурӑнаҫҫӗ.

Сас паллисем уҫланкӑ варрине пуҫтарӑнма юратнӑ. 
«Ачасем, икерчӗ пиҫрӗ, икерчӗ ҫимелле», -  чӗнчӗ амӑшӗ 
ачисене. Ирхи ӑшӑ сӗтпе икерчӗ ҫинӗ хыҫҫӑн чашӑк- 
тирӗке пуҫтарса тирпейлерёҫ пӗр тӑвансем, канма ларчӗҫ. 
Кӗҫех уҫланкӑ сас паллисен шавӗпе тулчӗ: Ю юрлать,
Т ташлать, К кулать, ыттисене култарать, С сиккелет те 
силленет, Ҫ ҫыру ҫырать, В вулать, вӗренет, А ахӑлта- 
тать, Ч чӗпӗтет, Ы ьфаттарать, Ӳ ӳлет, Ш шавлать, М 
макӑрать, Й йёрет, X хитреленет, Ё ӗҫлет...

-  Атьӑр пытанмалла выльӑпӑр, -  сӗнчӗ амӑшӗ ачисене.
-  Выляр, -  килӗшрӗҫ ачисем.
Кёҫех пӗртӑвансем тарса ҫухалчӗҫ.
-  Эп шутлатӑп пиллӗкчен,
Пултараймас вуннӑччен.
Пӗрре, иккӗ, виҫҫӗ, тӑваттӑ, пиллӗк,
Эп пуҫлатӑп шырама, -  тесе шутланӑ хыҫҫӑн 

амӑшӗ ачисене шырама пуҫларӗ.



Унталла пӑхрӗ, кунталла -  пер ача та ҫук: «Ау-у, 
ӑҫта эсир, ман шӑпарлансем; Ҫухатрӑм пулас ачамсене», -  
кулянсах кайрё хайхискер.

-  Ихи-хик! -  чӑтса тӑраймарӗҫ лешёсем, сиксе тухрӗҫ: 
юман ҫинчен -  Ю, вӗрене ҫинчен -  В, шӗшкӗ ҫинчен -  
Ш, чӑрӑш ҫинчен -  Ч, хурама ҫинчен -  X, йӑмра
ҫинчен -  Й, каврӑҫ ҫинчен -  К, ҫӳҫе хушшинчен -  Ҫ.

X хурама ҫинчен анчӗ те хурӑн ҫине пытанчӗ, Ҫ 
ҫӳҫе хушшинчен тухрӗ те ҫеҫпӗлсем хушшине пыганчӗ, 
Ш -  шӗшкӗ ҫинчен шӑнкӑрав курӑкӗ айне, К -  каврӑҫ 
ҫинчен куршанкӑ ҫине, В -  вӗрене ҫинчен вӗлтрен ӑш- 
не, Л -  лили ҫинчен лантӑш уйӗ ҫине куҫрӗ. У -  ут- 
мӑл турат, С -  салтак тӳми, А -  ама хупаххи, П -  
пилеш ҫинче вырӑн тупнӑ иккен. Шырасан-шырасан 
мӗнпур ывӑл-хёрне шыраса тупрӗ Сас палли. Каҫалапа 
пӗр тӑван сас паллисем хӑйсен тусӗсем патне кайма
шутларӗҫ: Т -  тилӗ туе патне, М -  мулкач патне, У -  
па К упа утаманпа кашкӑр кашамана курма, Ч -  
чӗрёп, Ҫ -  ҫӗлен, П пӑлан пурӑннӑ ҫӗре ҫул тытрӗҫ. 
Ёҫеҫ ниҫта та каяймарӗ, ӑна амӑшӗ ӗне сума шанта
ж е, Каярах ун пёр тӑвансене ӑшӑ сётпе хӑналамалла.

Ҫавӑн чух вӗсем кашни хӑй вырӑнне тупса ретӗн 
ларса тухаҫҫӗ: А Ӑ Б В Г Д Е Ӗ Ё Ж З И Й К Л  
М Н О П Р С Ҫ Т У Ӳ Ф Х Ц Ч Ш Щ Ь Ы Ъ
э  ю я.

Акӑ вӑл -  чӑваш алфавичӗ!

ЧЁР ЧУНСЕН УРОКЁНЧЕ

Учительсене уяв ячӗпе экскурсие, вӑрман варринче 
вырнаҫнӑ шкула, уҫӑ урок итлеме илсе кайрёҫ. 
Уҫланкӑна пухӑннӑ чӗр чунсемпе кайӑк-кӗшӗке упа

вӗрентет. Парта вырӑнне тунката, вӗренекенсем хурӑн 
хуппи ҫине ручкӑпа мар, чечек тунипе ҫыраҫҫӗ.

-  Пурте лайӑх вӗренеҫҫӗ-и? -  интересленчӗҫ ялти 
шкултан килнӗ хӑнасем.

Пакша ҫури маттур. Вӑл ыттисен вӗреннине 
уҫланкӑри хурӑн тӑрринче итлесе ларма юратать, хӑй 
тӗллӗнех вулама-ҫырма хӑнӑхрё, -  савӑнӑҫне пытармарӗ упа.

-  Кутӑнлашакансем ҫук-и?
-  Епле-ха унсӑрӑн? Мулкач урипе ҫырать те хӑлхипе 

сӑрласа хурать. Эпӗ ӑна вӑрҫатӑп, «2» паллӑ та лартса 
пӑхатӑп -  усси сахалрах. Йӗрет, усал йӑлине пӑрахай- 
масть.

-  Пурте тӑрӑшса вӗренеҫҫӗ-и?
-  Чеереххисем те пур. Тилӗ эпӗ сисиччен пакша 

тетрадӗнчен ҫырса илет, иккӗшне те «5» лартма тивет. 
Юлташӗнчен ҫырса илнине пӗлетӗп пулин те, тилле 
«пиллӗкпе» савӑнтаратӑп: йӑлтах тӗрӗс, пӗр йӑнӑш та 
ҫук-ҫке, -  чунне уҫрӗ упа.

Ҫав вӑхӑтра икӗ вӗренекен «пӑшӑл пӑтти пӗҫерчӗ».
-  «5» паллӑшӑн сана пулӑ ҫитеретӗп, -  пӑшӑлтатрё 

тилӗ пакшана.
-  Пулӑ юратмастӑп, -  тавӑрчӗ лешё.
-  Чӑх ашӗпе хӑналатӑп.
-  Чӑх ашӗ те ҫиместӗп.
-  Чӑх ашӗ те килӗшмест-и? Тӗлӗнмеллипех 

тӗлӗнтеретӗн. Мӗн ҫисе пурӑнатӑн вара?
-  Мӑйӑр шӗкӗлчеме юрататӑп.
-  Ӑҫтан мӑйӑр тупам-ши? -  пӑшӑрханчӗ тилӗ ҫури.
Вал упа сисиччен урокран тухса тарчӗ, пакша йӑви-

не шыраса тупрӗ те мӑйӑр вӑрларӗ. Таврӑнсан пакша 
ҫурине кучченеҫпе хӑналарӗ.



-  Тавтапуҫ, -  хӗпӗртерӗ лешӗ, упа сисиччен хӑйӗн 
вырӑнне, хурӑн тӑррине, хӑпарса ларчӗ, хӗпӗртесех май- 
ар шӗкӗлчерӗ.

-  Урока кая юлса килекенсем ҫук-и? -  ыйтрёҫ учи- 
тельсем.

-  Кашкӑр ҫури час-часах урок пуҫлансан ҫеҫ килет. 
Пӗрремӗш урока, математикӑна, тӑтӑшах сиктернӗрен 
задачӑсене мӗнле шутламаллине ӑнкараймасть. Кашкӑр, 
итле-ха, санӑн 2 хӑлха: сылтӑмми тата сулахаййи. Пёр 
хӑлха ҫумне теприне хушсан икӗ хӑлха пулать. Хӑлха- 
сӑр кашкӑр мар вӗт эсё, -  ӑс пама тӑрӑшрӗ упа, анчах 
усси пулмарӗ. Чӗр чунсем кашкӑр ҫурин урисене хушса- 
кӑларса та пӑхрӗҫ, ҫапах лешӗ нимӗн те ӑнланмарӗ.

-  Эпӗ кашкӑр ҫурине мёнле вёрентмеллине пӗлетӗп, 
-  чив-чив! чӗвӗлтетрӗ турат ҫинче ларакан пӗчёк кайӑк.

-  Мӗнле? -  пурте ун еннелле ҫаврӑнчӗҫ.
-  Пӗлетӗн-и, кашкӑр ҫури, улӑхра сурӑх чупать, ун- 

па пӗрлех путекӗ. Кала-ха, ҫерем ҫинче миҫе чӗр чун 
чупать?

Кайӑк чёппи каласа пӗтереймерӗ -  кашкӑр ҫури ялт! 
сиксе илчӗ те уялла вӗҫтерчӗ. Тинех математикӑна ӑн- 
ланчӗ курӑнать.

Учительсене урок килӗшрӗ. Чӗр чунсем вӗсене пӗчӗк 
концертпа савӑнтарчӗҫ: кайӑксем юрӑ шӑрантарчӗҫ, куян 
ҫурисем ташларӗҫ, пакша фокуссемпе тёлӗнтерчё, чёрӗп сӑ- 
вӑ каларӗ. Чӑннипех те маттур иккен вӑрманти туссем!

Уроксем хыҫҫӑн пакша ҫури килне чупса ҫитрӗ, ку- 
шелӗ самаях пушаннине курсан йӗрсе ячӗ: -  Кам мана 
кӳрентерме хӑйнӑ-ши?



ЮТ ҪЁР-ШЫВРА

Саша улттӑмӗш класра вӗренет. Ӑслӑ-тӑнлӑ ача, ан- 
чах кахал. Хӑй юлхавланнине пулах юлташёсемпе тан 
ӗлкӗрсе пыраймасть, уроксенче час-часах «иккӗсем» 
ҫаклатать.

Вырӑс чёлхи урокӗнче ачасем кавир-самолет ҫинчен 
юмах вуларӗҫ. Сашӑна та юмах килӗшрӗ. Вӗрентекен: 
«Енчен те сирӗн кавир-самолет пулсан эсир ӑҫталла ҫул 
тытӑттӑр?» -  тесен, кашниех пӗр-пӗринпе тупӑшса хӑйӗн 
шухӑшне пӗлтерме васкарӗ. Ирина ҫурҫӗр полюсне ҫитсе 
курасшӑн иккен, Инга -  тинёс тӗпӗнче, Вася -  ҫичӗ 
тинӗс леш енче, Коля -  ют планета ҫинче, Миша -  
кӑнтӑрти ҫӗршывсенче, Оля — юмах тӗнчинче пуласшӑн. 
Саша та шухӑша кайрӗ: «Чӑнах та, ӑҫта кайса курмал- 
ла-ши? Ӑҫта интереслёрех? Каяс-тӑк каяс, ют ҫӗр-шывах 
ҫитсе курас. Аслӑ Британире пулса курӑттӑм, акӑлчанла 
калаҫса ҫынсене тӗлӗнтерёттӗм. Атту мана акӑлчан 
чӗлхине вӗрентекен ялан вӑрҫать: «Уроксене пачах
хатӗрленместӗн, ӗҫлекен пуҫна ӗҫлеттерместён, -  тет. Вӗҫсе 
каятӑп та унти ҫынсене хам акӑлчан чӗлхине вӗсемпе 
танах пӗлнине ӗнентеретӗп!»

Арҫын ача ҫапла шухӑшлама ӗлкӗрчӗ ҫеҫ -  таҫтан 
ҫавра ҫил ахӑрса тухрӗ те ачана кавир-самолетпа 
чӗркерӗ, ӑна-кӑна ӑнкариччен Сашӑна темле ют хула 
урамне, ача-пӑча теттисем сутакан лавкка умне персе 
хӑварчӗ.

Урамра халӑх нумаях мар. Саша хӑра-хӑрах лавкка- 
на кӗчӗ. Кунти халӑх темӗнле ӑнланмалла мар чӗлхепе 
калаҫнине илтсен тӗлӗнчӗ. Тимлӗрех итлесен хӑй Англие 
ҫитнине ӑнланчӗ, питӗ хӗпӗртерӗ: «Тинех эпё хамӑн
пултарулӑхпа ҫьшсене тӗлёнтерӗп!»

-  ОНуе т е  Йш Гоу! -  чекне сутуҫа тӑсса парать пер 
арҫын ача.

«Мёнле туй пирки калаҫать вӑл? Ӑҫта туй? Нимӗнле 
юрӑ сасси те илтӗнмест-ҫке!» -  лавккана туй ҫитсе 
кӗрессе кӗтсе йӗри-тавра пӑхкалать Саша.

Сутуҫӑ арҫын ачана упа ҫури тыттарчё, лешё 
хёпёртесе килнелле чупрё.

-  (31уе т е  Йнз Ьох! -  ыйтать тепри.
«Боксла вылясшӑн ггулас, кампа вылять-пш?» -  тёлёнчё 

Саша сутуҫӑ лешне ещёк тыттарнине курсан. Вал нимён 
те ӑнланмарӗ, ҫапах такам боксла вылясса кётсе тӑчё.

-  ТЫз саг 18 сЬеар, -  тенине илтсен чёпёсене шырарё, 
вӗсем шиплетсе ҫӳренине курасшӑн пулчӗ -  каллех ку- 
раймарё.

Ҫапла чылайччен лавкка тарах утса ҫӳрерё, нимён 
те туянаймарӗ. Ҫьшсене мёншён пёр япала ыйтсан тепёр 
япала Панине те ӑнланмарӗ. Акӑ пёри камера илесшён, 
ӑна фотоаппарат пачёҫ. Саша хӑй ют ҫӗршыва килсе 
ҫакланнӑшӑн кулянма пуҫларё. Хырӑмӗ те выҫрӗ. Кафе- 
не кӗрсе апатланӗччӗ -  укҫи ҫук. Ун кёсйинчи вак 
укҫапа ҫитермеҫҫӗ ҫав кунта, доллар кирлӗ теҫҫӗ. Киле 
каяс -  кавир-самолет ниҫта та курӑнмасть.

Каҫ пулчӗ. Урамра халӑх ҫук, машинӑсем ҫеҫ пёр 
вӗҫӗм каялла-малалла чупаҫҫӗ. Саша хӑра-хӑрах пёр таксист 
патнелле ҫывхарчӗ. Шоферӗ шӑпах вырӑсла ӑнланать юс- 
кен. Вал ачана пулӑшма килёшрё, телефон туртса кӑларчё 
те такампа калаҫса илчӗ. Ҫак самантрах такси умне ка
вир-самолет вӗҫсе килчё. Вал ачана киле леҫсе ячё.

Ҫакӑнтанпа Саша лайӑх вӗренет, уйрӑмах акӑлчан 
чёлхине куллен «шёкёлчет». Кам пёлет, тен, каллех 
ҫавӑн пек пӑтӑрмаха лекё те каллех путишле самантран 
тухма тивё. Тепрехинче вал аптрамастех!



ЛЕВА -  АРӐСЛАН

Лева Иванов гороскоп тӑрӑх арӑслан. Ҫак тискер чёр 
чун хуҫаланма юратать, хӑйӗн ҫулӗ ҫине таракана тӳсме 
пултараймасть, яланах малта пуласшӑн. Хӑш-пӗр чухне 
арӑслан наянланма кӑмӑллать. Вара кунӗпех ҫывӑрать, 
тёмсем айне кёрсе выртсан йёри-тавра мён пулса иртнине 
те пёлмест, интересленмест те. Хӑйӗн тарах шӑши-каюра, 
мулкач-тилӗ сиксе ҫӳренине те сисмест. Канлӗ пурнӑҫшӑн 
антӑхсах каять, анчах хӑй пӗртте ӗҫлесшӗн мар, ҫын ёҫӗпе 
ырӑ курса пурӑнма хӑнӑхнӑ.

Пӗррехинче Лева гороскоп кӗнекине вуласа хӑй 
арӑслан пулнине пӗлчӗ те самаях тӗлӗнчӗ. Ӑна ятне те 
арӑслан пек хастар пултӑр тесе панӑ-мӗн. Лева нихӑҫан 
та чапшӑн ҫунман, укҫашӑн антӑхман, наянланса та 
выртман. Хуҫаланма та юратмасть вӑл. Ҫак йӑваш та 
ырӑ кӑмӑллӑ ача амӑшне итлет, ӑна яланах пулӑшма 
тӑрӑшать, плыв кӳрет, сарайран тислӗк кӑларать, пахча- 
ра тар тӑкать, аппнӗпе пёрле кӗтӳре те ҫӳрет.

Гороскопа вуласа тухсан ача шухӑша кайрӗ. Хӑш- 
пӗр чухне ӑна тус-тантӑшӗсем кӳрентерни те пулать. 
Тен, чӑн та, арӑслан пулса пӑхмалла, ун чухне ӑна ни
кам та ҫиллентерме хӑяймӗ!

Ҫапла шухӑшласа илчӗ ҫеҫ ача -  хӑйӗнче вӑй-хӑват 
хушӑннине туйрӗ. Хӑй те сисмерӗ -  умёнче утса пыра- 
кан Никитӑна ура хурса такӑнтарчӗ.

-  Эсё мӗскер? -  кӑмӑлсӑрланчё лешӗ.
-  Выляс килчӗ! Ха-ха-ха! -  ахӑлтатса кулса ячӗ Лева.
-  Вӑйӑ шутласа тупнӑ та вара, -  кӳренчӗ тантӑшӗ.
-  Лайӑххине ху шыраса туп! -  ихӗрме пӑрахмарӗ 

хайхи «арӑслан».
«Тата мӗнле киревсӗр ӗҫ туса савӑнам-ши?» -  шу- 

хӑшларё вӑл.



Акӑ Кольӑна тӗл пулчӗ. Кӑҫал вёсен пан улми ӑнса 
пулнӑ. Коля -  ырӑ кӑмӑллӑ ача: тантӑшӗсене пан ул- 
мипе хӑналать, килтен тулли сумка йӑтса килме 
ӳркенмест.

Левӑн алли Коля еннелле тӑсӑлчӗ, лешӗ ҫиме 
хатӗрленнӗ пан улмие туртса илчӗ.

-  Пан улми ҫиес килет-и? Манӑн сумкӑра татах 
пур. Ун пек ашкӑнмасӑрах хӑналама пултаратӑп, -  
тӗлӗнчӗ тусӗ.

-  Ман нумай ҫиес килет! Пӗрре мар, нумай! Халех 
хӑналанӑ пултӑр!

Ҫапла алхасса ҫӳресе Лева юлташӗсене хытах 
тӗлӗнтерчӗ. Кунӗпе ашкӑнса хӑй те йӑлӑхрӗ, юлашки 
урокра ларнӑ чухне тӗлӗрсе кайрӗ. Музыка урокёнче 
класра илемлӗ юрӑ шӑраннӑран, ҫепёҫ кӗвӗ хаваслӑ 
ӗмётсем ҫуратнӑран ача тутлӑ ыйха путрё. Тӗлӗнмелле 
тӗлӗк курчӗ.

Лева пӗр уҫланкӑра пурӑнать иккен, вӑл -  чӑн-чӑн 
арӑслан. Ун умӗнче мӗн пур чӗр чун упаленсе, пуҫ 
тайса ҫӳрет, вӑл хушнине те ҫийӗнчех, пӗр сӑмахсӑрах 
пурнӑҫлаҫҫӗ. Вӑт ырлӑх Левӑн: мӗн ҫиес килет -  ҫи, 
мӗн тӑвас килет -  ту. Арӑсланӑн пӗтӗм вӑйӗ сылтӑм 
уринчи чёрне вӗҫӗнче: урине ҫёклет те чӗр чун еннелле 
сулать, лешӗ ӑна тӳрех ӑнланать, хушнине пурнӑҫлать.

Малтан интереслӗччӗ-ха. Анчах каярахпа Левӑна ку- 
нашкал пурнӑҫ йӑлӑхтарчӗ. Никам та ӑна хирӗҫ шарла- 
масть, витлесе те кулмасть, тупӑшмасть, харкашмасть... 
Пурте пӗкӗрӗлсе ҫеҫ ҫӳреҫҫӗ, арӑсланӑн сылтӑм ури 
ҫӗкленессе кӗтсе лараҫҫӗ.

-  Кай, кай! Кун пек пурнӑҫ мана кирлӗ мар! -  
Лева сылтӑм уринчи чӗрнине хӑйпӑтса ывӑтасшӑн пулса 
хускалчӗ те... вӑранса кайрӗ.

-  Иванов, мӗн пулчӗ? Тӗлӗрсе кайрӑн-им? Хӑрушӑ 
тӗлӗк куртӑн-им? -  ыйтрӗ вӗрентекен ача ҫине куларах 
пӑхса.

Йӗп-йӗпе тара ӳкнё арҫын ача ун ҫине пӑхса илчӗ 
те хӑйӗнпе пулса иртни тӗлӗкре ҫеҫ пулнине ӑнланчӗ, 
лаштах сывласа ячӗ.

-  Ан тив, гороскоп тӑрӑх арӑслан пулам. Хамӑн 
характера пур-пӗрех улӑштармасгӑп. Унчченхи пекех лай- 
ӑх ача, 6-мӗш класра вӗренекен Лева Иванов пулам, - 
терӗ вӑл.

ҪӐЛ КУҪ ПУЛӐШНӐ

Арӑмӗ вилсен пӗр пуян тепре авланнӑ. Хӑйӗнчен 
чылай ҫамрӑкрах хитре пике ун арӑмӗ пулма килӗпшӗ.

Малтанлӑха чиперех килӗштерсе пурӑннӑ-ха вӗсем, 
анчах пуянӑн хӗрӗ ҫитённӗҫемӗн кунран кун чиперленсе 
пынӑ, таврари чи илемлӗ хёр пулса тӑнӑ. Пуян арӑмӗ 
ҫулсем иртнёҫемӗн ҫамрӑк чухнехи хитрелёхӗ ҫухалнине 
сиснӗ те хӳхӗм хӗре кёвӗҫме пуҫланӑ. Ҫавскер ӑна ир 
пуҫласа сӗм ҫӗрлеччен пӗр канмасӑр ӗҫлеттернӗдӑйсенчен 
начар ҫитернӗ, хӗре хӑш чухне апат юлашки те лекмен.

Пуян хӑйӗн мулне сыхлама икӗ пысӑк йытӑ усранӑ. 
Вӗсене пӑхса тӑма, уйрӑм апат пӗҫерме ятарлӑ тарҫӑ 
тытнӑ. Тарҫӑ пуянӑн хӗрне шелленӗ, анчӑксем валли 
хатӗрленӗ яшкана хуҫа арӑмӗ сисиччен хӗре антарса па
на, юлашкине йытӑсене ҫитернӗ. Ҫапларах майлаштарса 
пурӑннӑ.

Анчах харсӑртарах йытти яланах тӑраниччен ҫинӗ, 
иккӗмӗшӗ выҫӑ юлнӑ та ҫилленнӗ: «Ман апата ҫисе пу- 
рӑнать!» -  шӑлне кӑчӑртаттарнӑ вӑл.

-  Мӗнле-ха капла? Халиччен ҫёре кӗмеллеччӗ-ҫке, вӑл 
вара хитреленнӗҫемӗн хитреленет, -  тёлӗннӗ пуян арӑмӗ.

Мӑшӑрӗ час-часах тавар турттарма ҫӳренӗ. Вӑл че- 
ретлӗ ҫул ҫӳреве кайсан арӑмӗ хӗре сыхлама шутланӑ.

Хӗр яланхиллех ирех тӑнӑ, кил-ҫурта тирпейленӗ, кар- 
тишӗнче ҫӳпӗ шӑлнӑ. Ҫак вӑхӑтра тарҫӑ йытӑсем валли 
апат янтӑланӑ, хӗре ҫитернё хыҫҫӑн юлнине йытӑсене 
лартса панӑ.

-  Сана йытӑсене тӑраниччен ҫитерме хушнӑ, ҫавӑншӑн 
укҫа тӳлеҫҫё вӗт! Эсё вара хёре тӑрантаратӑн! -  ятланӑ 
пуян майри. -  Халех тасалнӑ пултӑр!

Тарҫӑ кутамккине пуҫтарнӑ та пуян хӗрӗпе сыв пул- 
лашса килнелле ҫул тытнӑ. Вӑл кайсанах майра йытӑсе- 
не сӑнчӑртан вӗҫертсе янӑ, хӗре ҫурса тӑкма хушнӑ. 
Тӑраниччен ҫиейменшӗн тарӑхнӑ йытӑ тӳрех хӗр хыҫҫӑн 
ыткӑннӑ, ӑна ҫыртса амантнӑ. Тепри, ирӗке тухнишӗн 
хёпӗртенёскер, тӳрех уялла вӗҫтернӗ. Тусё ҫухалнине 
асӑрхасан тепӗр йытти те хӗр ҫинчен мансах уялла 
чупнӑ.

Пуян арӑмё: «Тинех хӗртен хӑтӑлтӑм!» -  тесе савӑннӑ.
Тарҫи ытла инҫе кайма ӗлкёреймен-мӗн, ҫул тӑрӑх 

пуянӑн йыттисем вӑшкӑртса иртсе кайнине курсан вӑл 
каялла таврӑннӑ. Ахлатса выртакан хӗрӗн суранӗсене 
сиплеме асамлӑ ҫӑл куҫран пулӑшу ыйтма шутланӑ.

Тарҫӑ часрах тӑрантас кӳлнӗ, хӗре тӳшек ҫине 
вырттарнӑ та ҫӑл куҫ патне васканӑ.

Уй варринче 300 ҫулхи юман ӳснӗ, ун тӑрринче 300 
ҫулхи тӑмана пурӑннӑ. Юман патӗнче асамлӑ ҫӑл куҫ 
шывӗ шӑнкӑртатса юхнӑ. Чирлисем кунта сипленме 
ҫӳренӗ, шыва кӗнӗ. Малтанах шывӗ питӗ сивӗ-мӗн, ал- 
урана ҫыхлантарсах лартнӑ вӑл, анчах шывран тухсан 
кёлетке вӗриленсе кайнӑ, чир-чӗр ҫухалнӑ. Ал-ура суранӗ 
те ҫак шывпа ҫусан тӳрленнӗ. Ҫӑл куҫа тӑмана сыхланӑ,

вӑл ирӗк памасар никамӑн та сиплӗ шьшпа усӑ курма 
юраман, сӑлтавне хӑй ҫеҫ пёлнё.

Тарҫӑ хӗре сыватма шӑпах ҫак ҫӑл куҫ патне ил се 
килнё.

-  Ырӑ кун пултӑр, тӑмана туе! -  сӑмах хушнӑ вал. 
Лешё чёнмен.

-  Еплерех пурӑнатӑр? Сывлӑхсем чиперех-и? Хӑлхӑр 
ыратмасть-и?

Тӑмана нимён те шарламан.
-  Хисеплӗ тӑмана, эсир 300 ҫул ҫутӑ тӗнчере пурӑ-

натӑр теҫҫӗ, халап-ши ку е чӑн-ши?
-  Ҫапла, 300 ҫул тултартӑм, шӑп та лӑп паян ҫутӑ 

тӗнчене килнӗ эпё, -  тинех сас панӑ тӑмана.
-  Ҫуралнӑ кун ячӗпе сире! -  ҫумри ҫӑкӑр татӑкне 

тӗпретсе тӑманана сапса панӑ тарҫӑ. -  Ҫулӑрсем сахал 
мар, вӑй-халӑр та пӗтсе пырать пулӗ. Куҫ вӑйӗ те 
чакрӗ-тӗр, ҫӑл куҫа сыхлама ҫӑмӑлах мар ӗнтӗ сире, -  
шелленҫи пулнӑ вӑл.

-  Мана ҫӑлкуҫ пулӑшать, -  хуравланӑ вӗҫен кайӑк.
-  Ҫӑл куҫ? Ёненместӗп.
-  Ӗненместӗн пулсан, кур, -  тӑмана юман ҫинчен 

вӗҫсе аннӑ та ҫӑлкуҫра ҫӑвӑннӑ, ҫамрӑкланнӑскер, 
ҫийӗнчех юман ҫине вӗҫсе хӑпарнӑ.

-  Ҫак ҫӑл куҫ шывӗ сиплӗ теҫҫӗ, чӑнах-и?
-  Чӑнах. Ку шыв пур чиртен те сиплет, кирек 

мӗнле сурана та хӑвӑрт тӳрлетет. Суккӑррисене -  кура- 
кан, илтменнисене илтекен тӑвать. Таса шыв чуна та
тасатать, усал шухӑшсене аякка сирсе ярать, сивӗ
чӗреллисене ырӑ кӑмӑллӑ тӑвать, -  ӑнлантарнӑ тӑмана. -  
Анчах чирлӗ ҫыннӑн шыв хӑватне ӗненмелле. Тата ҫӑл 
куҫпа кашни кунах усӑ курма юрамасть, ҫут ҫанталӑкри 
тӗрлӗ пулӑмпа, планетӑсемпе, ҫӑлтӑрсемпе ҫыхӑннӑ ку.

Ыттисем ҫакна пӗлмеҫҫӗ, эпӗ ҫеҫ сисетӗп, ҫавӑнпа та 
инкек-мӗн пуласран ҫак юман тӑрринче кунлатӑп.

-  Паян ҫӑл куҫ шывӗ сиплӗ-и?
-  Паян лайӑх кун, -  ҫапла каланӑ та тӑмана 

ҫунаттисемпе сулса хӗре ҫӑлкуҫ шьшӗпе пӗрӗхнӗ. Суран- 
сем ҫийӗнчех тӳрленнӗ, пике малтанхинчен те чиперте- 
рех пулса тӑнӑ.

Тарҫӑпа хӗр хӑра-хӑрах киле таврӑннӑ. Ҫав кун пу
ян майри йыттисене кӗтсе илеймен, тепӗр кун та кётнӗ. 
Йытӑсем ҫуккине курсан мӑшӑрӗ вӑрҫассине пёлнӗ вӑл, 
ҫавӑнпах вӗсене шырама тухса кайнӑ.

Ҫулӗ шӑпах тӑмана сыхлакан ҫӑлкуҫ умӗпе иртнӗ. 
Тӑмана, ҫӑл куҫран вӑй-хӑват илсе яшланнӑскер, юрласа, 
ҫунаттисене сулласа ларнӑ. Хӗрарӑм ҫывхарнине асӑрха- 
сан ӑна ҫӑл куҫ умӗнчен сирее яма тӑрӑшнӑ: шӑпах 
япӑх кун пулнӑ-мӗн, шывра усал вӑйсем хуҫаланнӑ.

-  Кӑш-шша! Вилме маннӑскер! Кайса лар хӑвӑн вы- 
рӑнна! -  хӑлаҫланнӑ хӗрарӑм.

-  Ан ҫывхар! -  ҫунаттисемпе сулкалашнӑ кайӑк.
-  Эх, путсӗр кайӑк, урлӑ куҫ! -  тем те пёр каласа 

хӑртнӑ майра, кайӑка ҫуначӗсенчен ҫавӑрса тытнӑ та 
шьшалла ывӑтнӑ. Анчах тӑмана юман тураттинчен 
ҫакӑнса юлма ӗлкӗрнӗ, хӗрарӑм хӑй шыва кӗрсе ӳкнӗ.

Шывран аран-аран сӗтӗрӗнсе тухнӑ вӑл. Килне 
ҫитсен тӳрех алла тӗкӗр тытнӑ. Куҫ кёскинчи ватӑ кар- 
чӑка курсан хӑйӗнчен хӑй хӑранӑ.

-  Кам манран кулать? -  тӗлӗннӗ вӑл.
Хыҫалалла ҫаврӑнса пӑхнӑ. Никам та ҫуккине кур

сан каллех куҫ кӗски ҫине тинкернӗ, хирӗҫ пӑхакан 
карчӑкран мӑшкӑлласа кулма пикеннӗ:

-  Тьфу, вилме маннӑскер! Мӗн туса тӑратӑн кунта? 
Тухса кай ман пӳлӗмрен! -  ҫапла каланӑ та куҫ кӗски

ҫинчи карчӑк пӗкӗрӗлме пуҫланине асӑрханӑ. Куҫ 
умӗнчех пӗчӗкленсе пынине хӑй те сисмен, йытӑ пулса 
тӑнӑ та уялла чупса куҫран ҫухалнӑ.

Ҫавӑнтанпа пуян арӑмне никам та курман, чӗрех- 
ши, вилнӗ-ши, -  сас-хура пулман.

Пуян килне таврӑнсан ӑна хирӗҫ хӑйӗн хитре хӗрӗ 
тухнӑ. Мӑшӑрӗ ҫухалнине пӗлсен тӗлӗннӗ хуҫа, тарҫи 
кунта мӗн пулса иртнине каласа парсан ёненнӗ.

Пурӑна киле хӗр валли мӑшӑр та тупӑннӑ. Вӗсем 
тарҫӑна та манман, чаплӑ кермен лартса, ҫӗр уйӑрса 
панӑ. Пуян урӑх авланман тет, мӑнукӗсемпе савӑнса пу- 
рӑннӑ.

ЫВӐЛ ШЫРАНИ

Карчӑкпа старик виҫӗ ывӑл пӑхса ҫитӗнтернӗ тет. 
Кунӗн-ҫӗрён ырми-канми тӑрӑшнӑ, ачисене пурӑнма 
вӗрентнӗ, ҫирӗп сывлӑх парнеленӗ.

Амӑшӗ яланах хӗвелтен маларах тӑнӑ-мӗн. Куҫа 
уҫнӑ-уҫман тӳпенелле тинкернӗ те хӗвел вӑранманнине 
кура ӑна тӑратма пикенет тет.

-  Хӗвелпи! Тӑма вӑхӑт!
-  Халех!
Хӗвелпин кӑмӑлӗ тёрлӗрен ҫав. Хӑш-пӗр чухне пӗр 

сӑмахсӑрах вӑранать те ҫӳҫне турама пикенет.
Ҫӳҫне вӑл ҫывӑрас умён майлаштарса пуҫӗ тавра 

ҫавӑрса ҫыхать. Хӑш чухне Ҫилпи Хӗвелпи патне выляма 
килсен ытларах ашкӑнать, унӑн ҫӳҫне пӑтраштарсах ярать. 
Ҫавӑнпа та Хӗвелпин ирхине ҫӳҫне ытларах турама тивет, 
акӑ мӗншӗн хӗрарӑмӑн ӑна ытларах кӗтмелле.

-  Хӗвелпи! Тӑма вӑхӑт!
Хӗвелпи те ача евӗрлех ҫав. Илтменҫи пулса тепӗр 

аякӗ ҫине ҫаврӑнса выртать.

-  Хӗвелпи! Вӑран!
Тӑмах тивет иккен. Анасласа илет те ҫёр ҫине тӗтре 

сапалать. Ылтӑн кӑкшӑмран юхса тӑракан ылтӑн шывпа 
питне ҫӑвать, тинех вӑранса ҫитет. Хӑвӑрт тумланать, 
мӑйӗ ҫине ылтӑн эрешсем ҫакать, пуҫне ылтӑн турапа 
турать, ҫӳҫне кӗлетки тӑрӑх сапаласа ьштӑн кӗпине ыл- 
тӑн арчаран кӑларса тӑхӑнать, ҫӗр ҫинелле тинкерет. 
Ҫынсем халӗ те вӑранманнине курсан:

-  Хӗ, эпӗ пуринчен маларах вӑраннӑ иккен, -  тесе 
хӗпӗртесех каять, кулма пуҫлать.

Ҫапла ҫӗр ҫине унӑн ӑшӑ кулли сапаланать, ылтӑн 
шевли ҫуталать.

Ир пулать те, каҫ килет. Вӑхӑт сисӗнмесӗрех шӑ- 
вать. Кун хыҫҫӑн кун, ҫул хыҫҫӑн ҫул. Виҫё ывӑл, виҫӗ 
пӑхаттир ӳссе те ҫитрӗҫ. Тӗнче курма тухса кайма шут- 
ларӗҫ хайхисем. Инҫе ҫула тухас умён ашшӗ-амӑшӗ 
ывӑлӗсене тулли сӗтел хушшине пуҫтарчӗ, пил сӑмахӗ 
каларӗ.

-  Тӑван кил сире яланах тарават. Ӑна манса ан 
кайӑр. Тӑван чӗлхерен ан писӗр. Киле таврӑнас ҫулӑр 
яланах такӑр пултӑр, аҫӑр-аннӗре, тӑван киле нихӑҫан 
та манса ан кайӑр. Тӑван чӗлхерен ан вӑтанӑр, унпа 
мухтанӑр.

Сыв пуллашас умён ывӑлсем пӳрт умне улмуҫҫи 
лартса чӗртрӗҫ тет. Куллен пӑхса тӑнипе улмуҫҫисем 
чиперех вӑй илнӗ.

Амӑшӗ чӑваш йӑли-йӗркипе ывӑлӗсене сывлӑм 
шывӗпе пӗрӗхрӗ, кашнине сӑмах кушелӗнчи чи ӑшӑ сӑ- 
мах парнелерӗ. Кушелте вёсем нумай, анчах та 
виҫҫӗмӗш ывӑлӗ валли ҫавах сӑмах сахалрах пулчӗ. 
Сывлӑмӗ те Хӗвелпи ҫӳлелле улӑхнӑҫем типе пуҫларӗ, 
ӑна сывлӑм шывӗ те сахалрах тиврӗ.

-  Ывӑлӑм, тӑхта-ха, кӗт кӑштах, ыран ирхине мӗн 
калайманнине каласа пӗтерӗп, -  ӳкётлерӗ амӑшё. Анчах 
ӳкӗте кӗртеймерӗ. Пиччӗшӗсенчен юлас темерӗ лешӗ, 
пӗрлех ҫула тухрӗ.

Ашшӗпе амӑшӗ иккӗшӗ кӑштӑртатса пурӑнаҫҫӗ, пӳрт 
умӗнче ӳсекен улмуҫҫисене пӑхсах тӑраҫҫӗ, шӑвараҫҫӗ, 
кӑпкалатаҫҫё, ҫум курӑкран тасатаҫҫё. Ывӑлӗсем хӑйсем 
те тӑван киле таврӑнсан чи малтан улмуҫҫисене сывлӑх 
сунаҫҫӗ, унтан тин кӗреҫҫӗ. Ашшӗ-амӑшне кил тав- 
рашӗнчи йывӑр ёҫсене пурнӑҫлама пулӑшнӑ хыҫҫӑн кал
лех ҫула тухаҫҫӗ.

Вӗсем чьшай ҫӗршывра пулса курчӗҫ, анчах тӑван 
кил ҫинчен манса каймарӗҫ. тӑван чёлхерен писмерӗҫ. 
Тӑван кил, тӑван кӗтес. Пӳрт умӗнче ешерекен ул- 
муҫҫисем... Анне каланӑ ҫепӗҫ сӑмахсем, вӑл пӗҫернё 
икерчӗ-кукӑлӗ, атте ӑшши, унпа пуплени. Мӗнле манӑн 
ҫакна? Улмуҫҫисем ывӑлӗсен кӑмӑлӗсене систерсех тӑ- 
раҫҫӗ. Енчен те хӑшӗ те пулин чирлесен йывӑҫ усӑнать, 
амӑшӗ хӑвӑртрах ун йӗри-тавра чупма пуҫлать: шӑва- 
рать, кӑпкалатать, юрла-юрла йӑпатать. Кӗҫех улмуҫҫи 
сывалать, амӑш вара савӑнать, ывӑлӗн сывлӑхӗ лайӑх- 
ланнине туять унӑн чӗри.

Ашшӗ-амӑшӗн ҫуралнӑ кунёсем ҫитеспе кушеле чикнӗ 
улмуҫҫи ҫулҫи /ӑна амӑшё кашни ывӑлне сӑмса тутрипе 
чӗркесе хурса панӑ/ чӑштӑртатма пуҫлать, ывӑлӗсене киле 
каймалли вӑхӑт ҫитнине систерет. Енчен те хӑшӗ те пу
лин мансан улмуҫҫи пӑлхана пуҫлать, хӑй тёпренчёкне -  
ҫулҫине -  хытӑрах чӑштӑртаттарать. Кӗҫех тӑвансем ки
ле пуҫтарӑнаҫҫӗ, ҫемье уявё пуҫланать. Кашни ҫулах са- 
вӑнӑҫӗ пӳрт тулли, парнийӗсем йӑтайми, юрри-ташши, 
шӳт-такмак, телейлӗ кулӑ, сӗтел ҫинче ҫавра ҫӑкӑр, чӑ- 
кӑт-хуплу...

ч -

Ҫулсем иртнӗҫемӗн ывӑлӗсем авланчӗҫ, тӗнче тӑрӑх 
саланчӗҫ.

Пӗр ҫулхине тем пулчӗ, кӗҫӗн ывӑл лартса хӑварнӑ 
улмуҫҫи хӑрма пуҫларӗ. Ашшё-амӑшӗ тем пек тӑрӑшсан 
та йывӑҫа сыватаймарӗҫ. Ывӑлӗпе инкек-тавраш пулнӑ 
пуль тесе ашшӗ ҫула тухрӗ, хӑйпе пӗрле улмуҫҫи турат- 
не илчӗ. Вӑл кӑтартнӑ ҫулпа утрӗ.

Утсан-утсан ҫул чаплӑ пӗр кермен умне ҫитсе ча- 
рӑнчӗ.

Алӑка шаккарӗ. Алӑк уҫӑлмарӗ. Каллех шаккать, 
каллех сас паракан ҫук. Виҫҫӗмӗш хут шаккасан ҫеҫ 
шалтан йытӑ сасси илтӗнчӗ. Алӑк хӑлӑпӗ вӗҫерӗнчӗ те 
йытӑпа пӗрле ывӑлӗ тухса тӑчӗ.

-  Кам унта? Мӗн кирлӗ?
-  Сывӑ-и, ывӑлӑм!
-  Мӗн чӑрмантарса ҫӳретӗн, ҫывӑрма памастӑн?
-  Сывӑ-и, ывӑлӑм! Чирлерӗн-им?
-  Ут хӑв ҫулупа!
-  Ваня, кам чӑрмантарса ҫӳрет унта? Хуп алӑка! -  

илтӗнчӗ сасӑ. Ывӑлӗн арӑмӗ иккен, кинӗ.
-  Сывӑ-и, кинӗм, аннӳ салам каларӗ, кучченеҫсем 

парса ячё, акӑ тыт-ха.
-  Пирӗн хамӑрӑнах апат-ҫимӗҫ ҫителӗклӗ. Чиксе хур 

кушеле.
Ывӑлёпе кинӗ хӑйне палламаннине кура 

тӗлӗнмеллипех тӗлённӗ ашшӗ пӳрте кӗме тӑчӗ. Йытӑ 
вӗрме пуҫларӗ, иртме ирӗк парасшӑн мар, хирёҫ сикет, 
чӑрмалать.

Апплӗ нимён тума аптрарӗ, аллине кёсйине чикрӗ те 
тӗрленӗ ал шӑлли туртса кӑларчӗ, вӗрекен йытӑ еннелле 
сулчӗ:

-  Кай, пӑрӑн ҫул ҫинчен! Ҫухал куҫ умӗнчен!

Ҫапла калама ӗлкӗрчӗ ҫеҫ, йытта тем пулчӗ -  уялла 
тухса вирхӗнчӗ. Старик ним хӑрамасӑр пӳрте кӗчӗ. 
Йӑлтӑртатакан пӳлӗм, йӑлтӑркка кравать, йӑлтӑркка 
сӗтел-пукан, пӗртен-пӗр тӗкӗр, урӑх ним те курӑнмасть 
унта. Ним тума аптранипе, ывӑлӗпе кинӗ хӑйне палла- 
маншӑн куляннипе вӑйӗ пӗтсе килнине сисрӗ ватӑ, вы- 
рӑн ҫине пырса ларчӗ.

Тем тарлаттарса ячӗ ӑна ун чух. Ал шӑллие туртса 
кӑларчӗ те питне-куҫне шӑлса типӗтрӗ, ӑна кравать ҫине 
асӑрханса хучӗ (ара, арӑмӗ тёрленё-ҫке ӑна). Ал шӑлли 
кравате сӗртёнсен тем шартлатрӗ, аҫа ҫиҫӗм ҫиҫрӗ,- пӳрт 
чӗтренчӗ, минтер айӗнчен урпа, пӑрҫа, вир тата тем те 
пӗр урайне сапаланчӗ. Унтан пӳрте чӳречерен кайӑк- 
кӗшёк вӗҫсе кӗрсе тулчӗ, тьфӑ пӗрчисемпе хӑналанчӗҫ те 
шуйханса таҫта кайса ҫухалчӗҫ. Пӳртри ылтӑн куҫ 
умӗнчех таҫта кайса ҫухалчӗ.

Ахаль кравать, ахаль тӗкӗр, ахаль сӗтел-пукан.
-  Ай, аттеҫӗм! Мӗнле килме пӗлтён? Анне ӑҫта? 

Чиперех-и? Аннене тем пулман пулӗ те? Ывӑнмарӑн-и? -  
чӗвӗлтетрӗ кинӗ.

-  Атте! Кёҫех сан ҫуралнӑ кун вӗт-ха! Киле таврӑн- 
ма вӑхӑт! Эпир халех! -  ӑшталанчӗ ывӑлӗ те.

... Пӗр ҫумӑрлӑ каҫхине вӗсем патне йытӑ килсе 
иленнӗ тет, сивӗпе чӗтрекенскер хӑйне пулӑшма ыйтнӑ, 
Тахҫантанпах апат ҫимен-мӗн, пурӑнма вырӑнӗ те ҫук.

Шелленӗ ӑна кӗҫӗн ывӑлӗ, апатлантарнӑ, пӳртрех 
ҫывӑрма вырӑн сарса панӑ, ара, тулта сивӗ ҫумӑр 
ҫӑвать, ӑҫта кӑларса ярӑн сиксе чӗтрекенскере?

... Урӑх нимён те ас тумаҫҫӗ, мёнле пурӑннӑ, мӗн 
ӗҫнё-ҫинӗ, пач нимӗк те. Ашшӗ-амӑш килё ҫинчен те 
мансах кайнӑ. Ашшӗ вӑхӑтра килсе тухман, хӑй лартса

хӑварнӑ улмуҫҫи инкеке систермен пулсан мӗн пулса ту- 
хӗччӗ-ши?

Хушса калани: Йӑх тымарне ан татӑр!
Тӑван киле таврӑнма ҫулӑр такӑр пултӑр!

СИМЁС ТУМА МЁНШЁН УЛӐШТАРНӐ?

Ӗлӗк-авал Яппун ҫӗршывӗнчи тӑмана маляр пулнине 
вулакансем илтнӗ-тӗр. Мӗн пур кайӑка тёс парнелекенни 
шӑпах вӑл пулнӑ, кашнин кӑмӑлне тивёҫтернӗ. Анчах 
пӗррехинче ҫӑхан хӑйне хальччен ҫын курман 
тӗлӗнмелле хитре тӗспе сӑрлама ыйтнӑ. Тӑмана нимӗн 
тума аптранипе хайхин тӗкёсене хуп-хура тӗспе сӑрланӑ. 
Ҫӑханӗ ҫиленсе лартнӑ, маляра тавӑрма шут тытнӑ. 
Лешӗ унран хӑранипе сунара ҫӗрле ҫеҫ тухма пуҫланӑ, 
кӑнтӑрла йӑвинче ҫывӑрнӑ. Пӗчёк тусӑмсем, эсир ҫав 
юмаха вуланӑ пулӗ-ха? Ку вӑл Яппун ҫӗршывӗнче
тахҫанах пулса иртнӗ.

Тӑмана унтан тахҫанах тарса килнӗ ӗнтӗ. Вӑл кай- 
ӑксене тӗрлӗ тӗспе ӑста сӑрланине чӗр чунсем те илтнӗ. 
Ун чухне таврара сивӗ хӗл хуҫаланнӑ, вӑрманта та, уй- 
хирте те шурӑ юр сарӑлса выртнӑ, ҫил-тӑман алхаснӑ. 
Пур чӗр чун та шурӑ кӗрӗкпе ҫӳренӗ.

Кӗҫех хаяр хӗл иртсе кайнӑ. Ҫурхи хӗвел хӗртсе 
пӑхнаҫемӗн тавралӑх симӗсленсе пынӑ. Ешӗл курӑк 
ӑшӗнче пытанма симӗс тёслӗ ҫи-пуҫ кирлӗ. Тӑмана пат
не чи малтанах тилӗ йӑкӑртатса ҫитнё.

-  Тӑмана тус, эсӗ сӑрлама ӑста теҫҫё. Ёҫченлӗхӳ 
ҫинчен пӗтӗм чӗр чун калаҫать. Ман кӗрӗке те 
симӗслетеймӗн-ши?

-  Эй, сӑрӑ таврашӗпе аппаланма та хӑратӑп. 
Ҫамрӑк чухне ҫӑхана хура тӗспе сӑрласа кӳрентертём- 
тӗр. Вӑл мана халӗ те юнама пӑрахмасть.

-  Сӑрласа яр-ха, тархасшӑн. Эпӗ сан ырӑ кӑмӑлна 
ёмӗрне те манмӑп, туслӑ пулӑпӑр, -  ҫапла йӑпӑлтатка- 
ласа тилӗ тӑмана, кӑмӑлне ҫавӑрнӑ, килне симӗс кӗпепе 
таврӑннӑ.

Тилӗ симӗс тума ӑҫта туяннине пӗлсен мӗн пур чӗр 
чун маляр йӑви патне пухӑннӑ, пӗр-пӗринпе тупӑшсах 
хӑйсене симӗс тӗспе сӑрлама ыйтнӑ. Ҫапла тӑмана сӗм 
ҫӗрлечченех ӗҫленӗ. Пурте -  кашкӑр, куян, пакша, пӑпш, 
упа -  симӗс ҫи-пуҫ тӑхӑнса ешёл курӑк ӑшнелле сикнӗ.

Ҫӑвӗпех ыр курса пурӑннӑ вӗсем, сунара тухсан та 
тӑшмансем асӑрхаман. Кӗркунне ҫитнине систерсе сивӗ 
ҫил вӗрме пуҫласан чӗр чунсем ҫӑл куҫ шывӗпе ҫӑвӑнса 
симӗс сӑрӑран тасалнӑ. Хӗллене хирӗҫ пурте ҫёнӗрен 
шурӑ тум тӑхӑннӑ.

Пуш уйӑхӗн вӗҫӗнче ҫут ҫанталӑк хӗл ыйхинчен вӑ- 
ранса чӗрӗле пуҫласан чӗр чунсем каллех тӑмана патне 
пухӑннӑ. Ку хутӗнче те маляр кашнин кӑмӑлне 
тивӗҫтернӗ.

Ҫапла чылай ҫул хыҫа юлнӑ. Кашни ҫуркуннех тӑ- 
мана чӗр чунсене симӗслетнӗ. Анчах пӗр ҫуркунне унӑн 
кушелё пушаннӑ, симӗс сӑрӑ пӗтнё. Тӑмана хушнипе 
чакак чӗр чунсене йыхравлама кайнӑ. Тем сӑлтава пула 
палӑртнӑ вӑхӑта тӑмана патне крокодил ҫеҫ килнӗ.

-  Манӑн симӗс сӑрӑ пӗтсе ҫитрӗ. Ҫуллаччен тупасчё 
ӑна, -  ӑнлантарнӑ маляр.

Виҫӗ тинӗс леш енчи кермен хуҫи кайӑксенчен хӑйӗн 
симёс сӑрӑ пурри ҫинчен пёлтернӗ, анчах унта ҫитме 
пёртте ҫӑмӑл мар. Крокодил ватӑ тӑманана шелленӗ, 
кушел ҫакса инҫе ҫула тухнӑ.

Ывӑнса ҫитнӗскер, юлашки тинӗсрен ҫыран патне 
аран-аран ҫывхарнӑ. Шьшран тухсан канма ларнӑ.

Ҫӑхан крокодил тӑмана валли сӑрӑ илме кайнине 
пӗлнӗ те вӑл таврӑнасса кӗтсе ларнӑ. Лешӗ ҫырана тух- 
санах сарлака ҫуначӗсемпе ҫапса кушеле тӳнтерсе янӑ, 
савӑт пӑкки тухса ӳкнӗ те мӗн пур сӑрӑ юхса тухнӑ. 
Канса выртакан крокодил симӗс сӑрӑпа вараланнӑ, 
юлашкийӗ тинёсе юхса аннӑ. Чӗр чунсем валли пачах 
та юлман.

Ҫав кунран пуҫласа крокодил хӗлле те, ҫулла та 
симӗс тумпа ҫӳренӗ, Сӑрӑ юлманран тӑмана ытти чӗр 
чунсене урӑх тӗссемпе сӑрланӑ. Хӑшне -  сарӑ, теприне -  
хӑмӑр, виҫҫӗмӗшне кӑвакрах кёпе ҫакланнӑ. Нумай ҫул 
ёҫлесе ывӑннӑ тӑмана (ара, сӑррине те хӑйӗнех тупмал- 
ла, унтан кашни чӗр чуна юрамалла), ҫавӑнпа ку 
хутӗнче ӗмӗрлӗхех сӑрланӑ.

СЫВЛӐМПИЕ ПЁРЛЕ ШЫРАР-И?

Пахчари илемлӗ чечексем хушшинче пӗр 
тӗлӗнтермӗш керменте Вичкӗн куҫ пурӑннӑ тет. Вӑл 
тӗнчере мён пулса иртнине йӑлтах курса тӑнӑ. Ирсерен 
сывлӑмпа ҫӑвӑннӑ, каҫсерен аякри ҫӑлтӑр ҫутипе куҫне 
тасатнӑ. Ҫав ҫӑлтӑр ҫути унӑн куҫне татах та 
вичкӗнрех куракан, хӑй пекех йӑлтӑртатакан тунӑ-мӗн. 
Сывлӑм шывӗ куҫёсене якатнӑ тет. Суккӑррисене Вичкён 
куҫ хӑйӗн вичкӗнлӗхӗн пёр пайне парнеленӗ, вара леш- 
сен те куҫёсем ҫивёчленнӗ.

Ҫапла ҫул хыҫҫӑн ҫул иртнӗ. Вичкӗн куҫӑн ӗҫӗ ну- 
майланнӑҫемӗн нумайланса пынӑ. Ҫӗр ҫинчи ачасем 
кунён-ҫӗрӗн выртса кӗнеке вуланӑ, телевизор ҫывӑхне

ларса кино пӑхнӑ, пӗрмай компьютерпа вылянӑ. 
Ҫавӑнпах вёсен куҫ вӑйӗ пӗтнӗҫемӗн пӗтсе пынӑ, куҫлӑх 
тӑхӑнакан ачасен йышӗ ӳснӗ. Вёсен ирёксёрех Вичкӗн 
куҫ патне ҫул тытма тивнӗ. Лешӗ каншинех пулӑнша 
тӑрӑшнӑ пулин те пур чухне те ӗлкӗреймен. Вӑл пӗччен 
ҫеҫ-ҫке, лешсем нумай, черет вӑрӑмлансах пынӑ.

Пӗр ирхине Вичкӗн куҫ яланхи пекех хӑйӗн куҫӗсене 
сывлӑмпа ҫуса якатасшӑн пулнӑ, анчах Сывлӑмпи ку- 
рӑнман. Вичкӗн куҫ хӑйӗн керменне таврӑнса чирлисене 
йышӑнма пуҫланӑ. Ҫав кун ӑна питех те йывӑр килнӗ. 
Черет ҫитменрен хӑшӗ-пёрин Вичкӗн куҫ патӗнче пулма- 
сӑрах киле таврӑнма тивнё. Сывлӑмпи тепӗр кунне те 
курӑнман. Сывлӑмпа ҫӑвӑнманран Вичкӗн куҫа Ҫӑлтӑрпи 
те вӑйлатайман тет. Вичкӗн куҫ ӑна Сывлӑмпи ҫухални 
ҫинчен пӗлтернё, шыраса тупма пулӑшу ыйтнӑ.

Ҫӑлтӑрпи яланхи пекех Вичкӗн куҫа хӑйӗн йӑлтӑркка 
пайӑркисемпе ӑшӑтнӑ, ҫутатнӑ, унтан Сывлӑмпие шыра- 
ма тухса кайнӑ. Тусем-сартсем урлӑ, вӑрмансем, хирсем 
тӑрӑх шыранӑ, пӗр ҫитмен вырӑн та хӑварман, анчах 
Сывлӑмпи ниҫта та тупӑнман. Кунён-ҫӗрён сулланса 
ҫӳресен те усси пулман.

-  Тупаймарӑм, -  кулянса пӗлтернӗ вӑл Вичкӗн куҫа. 
Лешӗ пуҫне усса хӑйӗн керменне таврӑннӑ. Керменӗ те 
яланхилле ялкӑшманнине, чечексем пуҫӗсене уснине кур
сан вӑл пунпнех кулянса ӳкнӗ, хӑйӗн вичкӗнлӗхӗ вӑй-
сӑрланнине туйнӑ.

Ачасем Вичкён куҫ йывӑрлӑха кӗрсе ӳкнине пӗлсен 
ӑна пулӑшма шутланӑ, кашниех хӑйён юлташне ҫавӑтса 
ҫула тухнӑ...

Тусамсем, эсир ҫак юмаха малалла вӗҫлеймӗр-ши?

АЙВАН КУШАК ҪУРИ

Ҫӗрёпе ҫумӑр лӳшкерӗ. Чутах тӗнче йӑтӑнса анатчӗ. 
Тӗнче йӑтӑнсах анмарӗ, анчах та темиҫе ҫӑлтӑр ҫӗр 
ҫине ӳкрӗ. Чутах путса вилетчӗ, юрать-ха, сиксе тухма 
ёлкӗрчӗ, кӳлӗ хӗррине ҫитсе вырнаҫрӗ.

Кушак ҫури тутлӑ ыйхӑран вӑранчӗ, ҫӑвӑнчӗ, тум- 
ланчӗ, уҫӑлма тухрӗ. Пушмакёсене вараларӗ, кӳлӗ 
хӗррине ҫума пычӗ.

Ку мӗскер? Кӳлӗре мечӗк тес -  мечӗк мар, ҫӑмха 
тес -  ҫӑмха мар, илӗртӳллӗ йӑлтӑркка вырта парать. 
Кушак ҫури асӑрхана-асӑрхана кӳлӗ хӗрне анчӗ, 
ҫаврашкана хӑй патнелле кустарчӗ. Шывран туртса кӑ- 
ларчӗ, унпа выляма пуҫларӗ. Алла та капла кустарать, 
унталла-кунталла чуптарать, шӑлпа ҫыртса пӑхать, 
чӗрнисемпе чӑрмалать. Хӑюлланнӑҫемӗн хӑюлланчӗ, 
ҫӑлтӑра ҫыртса пӑхрӗ, татах, татах, хӑй те сисмерӗ, 
ҫӑлтӑра ҫӑтса ячӗ, куҫ умӗнчех ҫуталчӗ. Ӑна-кӑна 
нимӗнех те ӑнкараймарӗ-ха. Ӑнсӑртан кӳлӗ ҫине пӑхсан 
хӑй куҫне хӑй ӗненмерӗ: шыв ӑшӗнчен ун ҫинелле йӑл- 
тӑркка ҫӑмха пӑхса тӑрать. Ахаль те йӑлтӑр куҫӗсем 
ҫиҫӗм евӗр йӑлт-ялт тӑваҫҫӗ.

Савӑнсах кайрӗ айван кушак ҫури:
-  Эп халӗ пуринчен хитри!

Хӑйӗн хитре ҫи-пуҫне кӑтартма кил картине чупса 
кӗчӗ. Чупса кӗме ёлкӗрчё ҫеҫ, -  ун ҫине хӗрлӗ автан 
сиксе ларчӗ. Автанё ҫавнашкалскер: хӑйӗнчен хитре
тумланакана юратмасть: ача-и, ватӑ-и, ҫамрӑк пӑру е 
пӗчӗк йытӑ ҫур-и, тӳрех сиксе ларать. Йӑлтӑркка кушак 
ҫурине курсан ҫилленсех кайрӗ, чутах таткаласа пӑра- 
хатчё. Автанне кура чӑххисем те вӗтӗлтете пуҫларӗҫ. 
Юрать-ха, кил хуҫи -  ватӑ йытӑ -  пулӑшрӗ. Пулӑшман

пулсан -  пётетчё. Кама ҫӑлнине курсан хӑй те кушак 
ҫури ҫине вӗре пуҫларӗ.

Аран-аран аслӑк ҫине хӑпарса тарма ӗлкӗрчӗ. Каҫ 
пулсан ҫеҫ аслӑк ҫинчен хӑра-хӑрах анма пуҫларӗ, ҫӗр 
ҫине анса та ҫитеймерӗ, тӳперен ун ҫине темӗнле пысӑк 
кайӑк сиксе анчӗ, пӗлӗтелле йӑтса кайма пуҫларӗ. Кайӑ- 
ка мён пур вӑйран чӗрнисемпе чӑрмаларё, аран-аран
хӑтӑлма пултарчё.

Ку хутӗнче картлашка айне кӗрсе тарчӗ. Тухма тӑ- 
рать -  каллех кайӑк аллине лекесрен хӑрать. Ниҫта 
тарса пытанмалли ҫук: йӑлтӑрккана пурте кураҫҫӗ, -пурте 
тапӑнаҫҫӗ. Темиҫе кун ҫапла нушаланса пурӑнчё. Ларать 
кушак ҫури мяуклетсе, выҫ хырӑмне шӑлкаласа.

Шӑшисем те кушак ҫуринчен кула пуҫларёҫ, сӑмси 
умӗнченех чупса иртеҫҫӗ, урла сикеҫҫӗ, ҫут сӑмсинчен 
хӳрисемпе ҫапса хӑвараҫҫӗ. Ҫак таранччен кушак ҫури 
шӑши тытса килсен хӑй ҫиместчӗ, ҫурине хӑналатчё.

Нуша кулачӑ ҫитерет тесе ахальтен каламан ҫав 
ваттисем. Хӑйёнчен кулакан шӑшисенчен пӗри, ыттисен- 
чен шукӑльреххи, кушак ҫури умӗнче чарӑнчё те тӗкӗр 
ҫине иӑхса (ара, кушак ҫури тёкӗр евӗрлех ҫуталса выр-
тать-ҫке) капӑрланма пуҫларё.

Мӗн пулать те мӗн килет тесе, кушак ҫури шӑнш 
ҫине ялт-т сикрӗ. Сикрӗ те хӳринчен ярса тытрӗ. Шӑши 
алӑк айне тара иуҫларӗ, кушакки — хыҫҫӑн, хӗсӗнсе ларчё. 
Шӑши туртӑнать, кушакки талпӑнать. Шӑшие тытрӗ, 
ҫиме пуҫласан пырне лартрӗ, ӳсӗрме пуҫларӗ, хытӑрах 
ӳсӗрчӗ те кушак ҫури ҫӑварӗнчен шашипе пӗрле ҫӑлтӑр 
вёҫрӗ тухрӗ. Шӑнш -  аслӑк айне, ҫӑлтӑр -  тӳпенелле!

Тинех кушак ҫури йӑлтӑртатма пӑрахрӗ. Ҫавӑнтанпа 
кушаксем шыва кӗмеҫҫӗ, шыва кӗрекен ҫӑлтӑрсене 
тӗкёнмеҫҫӗ.

ҪЁНӖ ҪУЛ

Ҫӗнӗ ҫул ҫывхарать. Ҫуртсем ҫӗнелеҫҫӗ, ҫӗрёпех 
ҫутӑсем ҫунаҫҫӗ, ҫуртсем ҫуталаҫҫӗ. Ҫынсем те ҫуталаҫҫӗ. 
Ҫемьесем Ҫӗнӗ ҫулта ҫутӑ ҫуртсенче. Ҫӗрле ҫуртасем 
ҫутатаҫҫӗ. Ҫурта ҫути. Ҫӑлтӑр ҫути... Ҫутӑсем ҫӗрёпех 
ҫунаҫҫӗ. Ҫынсем ҫӗрёпех ҫывӑрмаҫҫӗ. Ҫупа ҫӑмах ҫиеҫҫӗ, 
ҫимӗҫӗсе-ем! Ҫеп-ҫемҫе-ҫке! Ҫавра ҫил ҫаврӑнать. Ҫил 
ҫинче ҫӑлтӑрсем ҫиҫеҫҫӗ. Ҫур ҫӗр ҫывхарса ҫитет.

Ҫамрӑксем ҫепӗҫ ҫемӗпе ҫума-ҫумӑн ҫаврӑнаҫҫӗ, 
ҫутӑра ҫӗррисем ҫуталаҫҫё. Ҫамрӑк ҫамрӑках ҫав, 
ҫӑмӑллӑн ҫаврӑнаҫҫӗ.

Ҫӑмӑлттай Ҫеруш ҫӑмламас ҫӑматӑпа, ҫӗтӗк ҫӗлӗкпе. 
Ҫинахви, ҫӗлёк ҫӗлекен, ҫӑмӑл ҫӑпатапа. Ҫинкка -  ҫара 
ҫерҫи, ҫӳҫне ҫивӗтленӗ, ҫӳҫӗ ҫутӑра ҫиҫет. Ҫинкка ҫамки 
ҫине ҫутӑ ҫаврашка ҫыпӑҫтарнӑ, «ҫунаттисемпе» 
ҫатӑлтатать. Ҫемен -  ҫар ҫи-пуҫӗпе. Ҫӑт-ҫат-ҫӑтти-ҫат, 
ҫӑтти-ҫатти ҫӑтти-ҫат-т... Ҫамрӑксем ҫиҫеҫҫӗ! Ҫеруш 
Ҫурҫӗре ҫыру ҫырасшӑнччӗ. «Ҫтаппан, ҫуркунне ҫӗмӗрт 
ҫеҫке ҫурё, ҫӑвӗпех ҫырла ҫийӗпӗр. Ҫырмара, ҫӑл куҫ 
ҫывӑхӗнче, ҫерем ҫинче ҫӗр ҫырли ҫитӗнет. Ҫӗр ҫырли 
ҫеҫке ҫурӗ, ҫӗр ҫырлине ҫурлапа ҫулсах ҫийӗпӗр. Ҫӑка 
ҫеҫке ҫурӗ. Ҫӑкан ҫырли ҫук ҫав, ҫӑка ҫулҫи ҫаврака. 
Ҫеҫпёл ҫеҫке ҫурё. Ҫулла ҫумӑр ҫӑвӗ, ҫӑлтӑрсем ҫунӗҫ, 
ҫиҫӗм ҫиҫӗ. Ҫурҫӗрте ҫырла ҫук. Ҫулла ҫул ҫӳреве ҫит, 
ҫырла ҫийӗпӗр».

Ҫыруне ҫыраймарӗ-ха, ҫырӗ-ҫке. Ҫӗнӗ ҫул! Ҫӗнӗ 
ҫулта ҫӗнӗ ҫитӗнӳсем! Ҫӗнӗ ҫул ҫӳревсем! Ҫилленмӗпёр! 
Ҫӑлтӑрсем ҫитиех ҫӗкленӗпӗр! Ҫӗнӗ ҫул -  ҫулталӑклӑх!

АСАМЛӐ ФЛЕЙТА

Ку ӗҫ Ҫӗнӗ ҫул уявӗнче пулчё.
Йӗри-тавра асамлӑ чӑрӑшсем ҫиҫсе лараҫҫӗ, йӑлтӑр- 

ялтӑр ҫутӑпа ялкӑшаҫҫӗ. Такамӑн ҫирӗп алли мана 
вӑшт! ҫёклерӗ, кӑпӑшка пӗлӗт ҫине илсе хӑпарчё. Уйсем, 
вӑрмансем ҫийӗн вӗҫнине туйсан ҫул ҫӳреве тухнине ӑн- 
лантӑм.

(Ҫёнё ҫул каҫӗнче тӗлӗнтермӗшсем пулнине хам та 
вуласа пӗлнё. Унсӑр пуҫне кукамай та час-часах каласа 
кӑтартатчӗ). Хуласем, юхан шывсем ҫийӗн вӗҫсе иртетӗп. 
Сасартӑк пӗлӗт вӑйсӑрланчӗ, хӑвачӗ сехетсерен пӗтсе 
пычӗ. Вӑл ҫӗр ҫинелле анчӗ. Юлашкинчен йывӑҫ турат- 
тинчен ҫакланчӗ те чӑлханса ларчӗ. Чутах ӳкеттӗм, 
юрать-ха, туратран тытма ӗлкӗртӗм. Кайӑк сассипе тӑна 
кӗтӗм. Йывӑҫ ҫинче шапчӑк йӑви пур иккен. Тел ее, эпӗ 
унӑн чӗпписене лапчӑтма ӗлкӗреймен.

Сасартӑк аҫам пысӑкӑш ӑмӑрт кайӑк тӳперен пирӗн 
ҫине персе анчӗ. Те мана тытасшӑн пулчӗ, те шӑпчӑк 
чёпписене. Анчах эпё хӑрамарӑм, пӗлӗт юлашкинчен 
юлнӑ шывпа пӗрӗхрӗм ӑна. Ӑмӑрт кайӑк тӳрех 
пӗчӗкленсе ларчӗ, ҫӗр ҫине ӳкрӗ.

-  Пулӑшӑр! — кӑшкӑрать хайхи.
Ӑмӑрт кайӑка шеллес килчӗ. Шӑпчӑк йӑви патне 

таврӑнса пӗтӗмпех каласа кӑтартрӑм. Иксёмӗр халсӑр- 
ланнӑ кайӑка еплерех пулӑшасси пирки шутлама тытӑн- 
тӑмӑр.

-  Эпӗ пӗлетӗп, -  чӗвӗлтетрӗ шӑпчӑк чёппи. -  Эпӗ 
ӑна мӗнле пулӑшмаллине чухлатӑп.

-  Ӑҫтан пӗлетён? -  хыпаланса ыйтрӗ амӑшӗ.
-  Пӗррехинче, эсӗ килте ҫук чухне, пирӗн пата ҫил 

ачи вёҫсе килнёччё. Ахаль ҫил ачи мар, асамлӑ ҫил 
ачи. Вӑл вӗҫен кайӑксене пысӑклатма та, пӗчёклетме те

пултарать имӗш. Пире хӑйпе пӗрле илсе каясшӑн пулчӗ, 
пӗрле пыракана тӗрлӗ мыскара кӑтартма шантарчӗ. Ан
чах та эпир: «Аннерен ыйтмасӑр ниҫга та каймастпӑр», -  
терӗмӗр. Ҫав хушӑра ҫил амӑшӗн сасси илтӗнчӗ. Вӑл 
вара пирӗнпе сьш пуллашса ун патне вӗҫсе кайрӗ.

-  Ӑҫтарах пурӑнать вӑл? Инҫетре-ши, ҫывӑхра-ши?
-  Ӑна пӗлместӗп ҫав, калама ӗлкӗреймерӗ.
-  Эпӗ пӗлетӗп, -сасартӑк сасӑ пачӗ пакша. Ҫил ачи 

иртнӗ ҫул ман пата килнӗччӗ. Вӑл пурӑнакан ҫӗршывра 
асамҫӑ хӗрсем пурӑнаҫҫё тет. Ҫавсем ҫил ачине вӑй- 
хӑват парса тӑраҫҫӗ. Кашниех ӑна ырӑ кулӑллӑ шерпет 
ӗҫтерет. Кашни кулӑ пӗрчи ҫил ачине вӑйлӑрах, ырӑрах 
пулма пулӑшать. Ирсерен вӑл килӗнчен вӗҫсе тухса пур 
ҫӗрте те ырӑ ӗҫ пурнӑҫлать. Каҫхине кӑна таврӑнать, 
тӳрех ӑшӑ вырӑн ӑшне кӗрсе выртать. Хӑш-пӗр чухне 
асамҫӑ хӗрсем таҫта ҫитиех вӗҫсе каяҫҫӗ иккен. Килӗсене 
вӑхӑтра таврӑнаймаҫҫӗ, ҫил ачи вӗсене кӗтсе вӑйсӑрлан- 
нӑҫемӗн вӑйсӑрланать, вырӑнӗ ҫинчен те тӑрайми пу- 
лать. Кулянма пачах та юрамасть-ҫке ун. Кулӑ шерпечӗ 
ҫеҫ куляннине ирттерсе яма пултарать.

-  Асамҫӑ хӗрсене киле епле тавӑрмалла?
-  Асамлӑ флейта кирлӗ. Ун сассипе ҫеҫ вӗсем ҫил 

ачи ҫинчен аса илеҫҫӗ.
-  Флейтине ӑҫтан тупмалла? -  аптрарӑм эпӗ.
-  Эпӗ пӗлетӗп, -  сас пачӗ суккӑр тӑмана. -  

Пӗррехинче вӑйлӑ ҫил тухрӗ те пӗртен-пӗр чӗппёме хӑй- 
пе пёрле илсе кайрӗ. Тепӗр темиҫе кунран каллех килчӗ 
вӑл. Йӑвана темле ҫыру кӗрсе ӳкрё. Ҫил ачи сисиччен 
ман чӗппӗм ун кӗсйине чиксе янӑ иккен. Чиперех пурӑ- 
натӑп тет. Ӑна асамлӑ ҫӗршывра килӗшнӗ. Вӑл унта 
асамҫӑ хӗре юратса пӑрахнӑ. Туй тусах пӗрлешнӗ. Ман 
чӗппӗме шӑпах флейтӑна сыхлама шаннӑ унта.

Флейта ылтӑн арчара, ылтӑн конверт ӑшӗнче выр- 
тать. Арчан уҫҫи ятарлӑ керменте упранать. Унта мёнле 
ҫитмеллине вал ҫеҫ пёлет...

Ӑмӑрт кайӑк, куляннипе, сасӑ та кӑлараймасть.
-  Юрё, эпё сире пулӑшӑп. Сана ҫуралнӑ кун ячёпе 

анне парнеленӗ шӑрҫана парса ярӑп. Ӑна чӗппӗме кӑ- 
тартсан вӑл ҫийӗнчех пулӑшӗ. Анчах та асӑрхануллӑ 
пул: шӑрҫана тавӑрмасан унӑн асамлӑ вӑйӗ пӗтет, — 
мӑй ҫыххинчи пӗр шӑрҫине кӑларса аллӑмран тыттарчӗ 
тӑмана. Хӑй ҫавӑнтах айккинелле лӑпӑс-лӑпӑс вӗҫсе 
кайрӗ.

Ӑҫталла каймалла? Хӑш еннелле ҫул тытмалла -  
пӗлместӗп. Йывӑҫ тӑрринчен антӑм та шухӑша путрӑм.

-  Эпё сана пулӑшатӑп, -  кӗтмен ҫӗртен илтӗнчӗ 
ҫёлен сасси. Имленӗ шыв илсе килӗн-и?

-  Юрӗ, -  килӗшрӗм эпӗ.
Ҫӗлен туртӑнса ншк! шӑхӑрчӗ, тӳпере ҫиҫём ҫиҫме 

тытӑнчӗ. Вӑйлӑ ҫумӑр ҫума пуҫларё. Кӗтмен ҫӗртен ча- 
рӑнчӗ. Вара асамат кӗперӗ ялкӑшма пикенчӗ.

-  Асамат кӗперӗн пӗр пайӑркинчен турт. Вӑл сана 
хӑй ҫине лартать, асамлӑ ҫёршыва илсе ҫитерет, — терӗ 
ҫӗлен.

Хӑра-хӑрах асамат кӗперӗ патне алла тӑсрӑм. Ҫӗлен 
каллех шӑхӑрчё, темле майпа кермен умне анса та лар- 
тӑм.

Тӑмана чӗппине амӑшӗнчен салам каласа шӑрҫа 
тыттартӑм. Вӑл мана уҫӑ пачӗ. Арчине уҫрӑмӑр та 
флейта туртса кӑлартӑмӑр. Тахӑшӗ тӳрех флейта калама 
пуҫларӗ. Кӗвӗ янӑранӑҫемӗн асамҫӑ хӗрсем пӗрин хыҫҫӑн 
тепри киле таврӑнма тытӑнчӗҫ. Тӳрех ташлама-юрлама, 
кула-кула тӗрлӗ вӑйӑ выляма пикенчӗҫ: шӳтлеҫҫё, си-
кеда, вӗҫеҫҫӗ, пытанчӑкла вьшяҫҫё. Унтан кашнийӗ

пӗчӗк чашӑк илсе ҫил ачи патне ҫывхарчӗ, ӑна шерпет 
ӗҫтерчё. Унӑн сӑнӗ ҫуталма пуҫларӗ. Шерпетне вӑл мана 
та ӗҫтерчӗ. «Кайрӑмӑр!» — терӗ хавассӑн.

Тӑмана панӑ шӑрҫана эпё хӑвӑртах кӗсьене чикрӗм. 
Йывӑҫ патне ҫитнине хам та сисмерӗм. Ҫил ачи ӑмӑрт 
кайӑк ҫийён вӗҫсе иртрӗ. Ҫуначӗпе сулчӗ те леш тӳрех 
тӳпенелле ыткӑнчӗ.

-  Тавтапуҫ! -  терӗ савӑнса.
Халӗ вӑл ту хушшинче пурӑнать. Ҫулталӑкра пӗрре 

кайӑксенчен салам каласа ярать.
Ҫӗлене ӑшӑ шывпа пёрӗхрём, те куҫ умӗнчех ҫири 

хура тумне хьюса пӑрахрӗ, ылтӑн тум тӑхӑнчё. 
Ҫавӑнтанпа унӑн кӑмӑлӗ те улшӑнчӗ. Тӑманана та пу- 
лӑшрӑм: ачи парса янӑ шывпа куҫне пӗрӗхрӗм. Халӗ 
вӑл ҫӗрле те лайӑх курать.

Асамлӑ шыв пулӑшнипех пакша та хитреленчӗ. Ту- 
рат ҫинчен турат ҫине сиксе ҫӳрет, пурне те 
тӗлӗнтермӗш юмах каласа савӑнтарать.

ҪӐЛТӐРЧӐКСЕМ

Ҫак ӗҫ пин-пин ҫул каялла, ҫуркунне ҫитнӗ май ҫут 
тӗнче чӗрёлме пуҫланӑ чухне, пулса иртнӗ тет.

Пёр карчӑкпа старик пурӑннӑ, пёртен-пӗр ывӑлне 
ҫитӗнтернӗ. Темех ӗҫлемен вӗсем, старикӗ сунара ҫӳренӗ, 
яланах ӑнӑҫупа таврӑннӑран сӗтел ҫинчен аш-какай та- 
тӑлман. Карчӑккипе ывӑлӗ пахча ҫимёҫ ӳстернӗ.

Ҫитӗннӗҫемӗн ывӑлӗ Йӑван та ашшӗпе пёрле сунара 
пырасшӑннине пёлтернӗ, анчах ашшё, тем пулас-курас 
пур тесе, ывӑлне илсе кайман.

-  Эсӗ пулӑ тытма ҫӳре, -  тесе ӑна ӑскӑч майлаш-
тарса панӑ.

Сунара тем пекех каясси килсен те килӗшмех тивнё 
Йӑванӑн. Вӑл ӑскӑч илсе кӳлӗ хӗррине ҫул тытнӑ. Сыв- 
лӑм ӳкнё улӑх тӑрӑх утнӑ май ҫут ҫанталӑк илемӗпе 
киленнӗ, ирех вӑраннӑ кайӑксен чӗвӗл сассипе чунне 
йӑпатнӑ, йывӑҫсен хушшипе пынӑ чухне ҫил ачи чупса 
иртнӗ, каччӑна лӑпкӑ варкӑшпа уҫӑлтарса хӑварнӑ. 
Кӗҫех хӗвел тухнӑ, унӑн ылтӑн пайӑркисем питрен кӑ- 
тӑклама пуҫланӑ: «Хӑвӑртрах, васкарах, пулӑсӑр тӑрса 
юлатӑн», -  йӗкӗлтенё вӗсем каччӑна.

Йӑван васкаман, сьшлӑмпа питне ҫунӑ, ҫӑл куҫран 
тӑрӑ птыв ӗҫнӗ, тавралӑх илемне сӑнанӑ.

Кӗҫех вӑл кӳлё хӗррине ҫитсе майлашнӑ, ӑскӑчпа 
шывра пулӑ шырама пуҫланӑ. Чылайччен аппаланнӑ -  
кӑлӑхах, ӑскӑча пёр пула та лекмен.

«Тытаймастӑн, тытаймастӑн», — йӗкӗлтесе йӑлт-ялт! 
сиккеленӗ кӳлӗ варринчи пулӑсем.

«Тытаймарӑн, тытаймарӑн», -кваклатнӑ шапасем.
Куҫпа курнине пурне те алӑпа тытаймӑн, — тенӗ 

ваттисем. «Киле пулӑсӑрах таврӑнма тивет ӗнтё», -  теке- 
лесе, каччӑ киле кайма пуҫтарӑннӑ. Юлашки хут телей- 
не тӗрӗслесе пӑхма шутланӑ. Ӑскӑча шаларах чикнӗ, 
аран-аран туртса кӑларнӑ. Аскӑчра ҫаврака йалтӑр 
мечӗк курсан питӗ тӗлӗннӗ:

-  Мӗн ку? Епле хитре! -  мечӗке тытма тӑнӑ, лешӗ 
алла кӗмен, шуса тухса тарнӑ. Мӗн тумалла? Йӑван ӑс- 
кӑча ҫыхса лартнӑ, аран-аран йӑтса килнелле утнӑ.

Киле ҫитсен мечӗке ӑскӑчран кӑларасшӑн тем пек 
тӑрӑшсан та усси пулман. Мӗн тӑвас? Кӗлете кӗнӗ, ӑскӑ- 
ча хӑй вырӑнне ҫакасшӑн пулнӑ каччӑ -  пӑта тӑпӑлса 
тухнӑ. Вара ӑскӑча кӗлетри юман пичке ҫине хунӑ, хӑй 
апат ҫиме пӳрте кӗнӗ.

Ашшӗ сунартан таврӑнман-ха, амӑшӗ вучах чӗртсе 
янӑ, яшка пӗҫерме хатӗрленнӗ.

-  Анне, пулӑ тытаймарӑм, пулӑ яшки пӗҫерейместӗн 
ӗнтӗ. Эпӗ тӗлӗнмелле япала тупса килтӗм, кӗлете тухса 
пӑх-ха.

Амӑшӗпе ывӑлӗ кёлете тухнӑ, ӑскӑч пичке 
хӗрринелле куҫнӑ пулин те ӳкеймен. Амӑшӗпе ывӑлӗ 
тӗлӗннӗ, ӑскӑча хӑй вырӑннех майлаштарса хунӑ та 
айккинчен сӑнаса ларнӑ: кам-ха ӑскӑчпа вылять? Никам 
та курӑнман, ӑскӑчри мечӗк хӑех пичке хӗрринелле шу- 
нӑ. Кунӗпех тӗлӗнсе сӑнаса ларнӑ пулин те тупсӑмне 
тупайман Йӑван.

Каҫхине ашшӗ сунартан таврӑннӑ, хӑй нимён те ты- 
тайманни ҫинчен тӗлӗнсе пӗлтернӗ:

-  Сунара ҫӳреме пуҫланӑранпа пӗрремӗш хут! Пеме 
хатёрленетӗп ҫеҫ — куҫ умӗнче тем йалт! тӑвать, тӗрӗс 
перейместӗп. Мулкач тарса ҫухалчӗ. Иккӗмӗш хутӗнче 
тилӗ йӗрӗ ҫине лекрӗм, пеме хатӗрлентӗм — каллех тем 
чӑрмантарчӗ. Тӗлӗнмелле! Пёрремӗш хут тӗл переймерӗм. 
Пӗрремӗш хут пуш хутаҫпах таврӑнтӑм.

Ывӑлӗпе амӑшӗ ӑна асамлӑ мечӗк ҫинчен каласа па
на. Виҫҫёшӗ те кӗлете тухнӑ. Хӗвел аннӑ ӗнтӗ. Тӳпене 
ҫутӑ ҫӑлтӑрсем те тухнӑ. Кӗлет тавра ҫалтӑрсем выля- 
нине курсан кусем тата тӗлӗннӗ.

Пӗр ҫӑлтӑрӗ Йӑван умнех пынӑ.
-  Кам эсё? Мӗншён тӳперен антӑр? Мӗн шыратӑр? -  

тӗпченӗ каччӑ.
-  Эпӗ Ҫӑлтӑрчӑк. Тӳпере пурӑнатӑп. Пирӗн кашнин 

уйрӑм пӳлӗм пур.
-  Ҫӗр ҫинче мӗн шыратӑн?
-  Эпӗ хальлӗхе ҫамрӑк-ха. Ҫёр ҫулта ҫеҫ. Ҫӑлтӑрсен 

ача-пӑча садне ҫӳретӗп. Манӑн тус-тӑван нумай. Пире

кашнинех пӗрер мечӗк парнеленӗ. Ҫав йӑлтӑркка 
ҫаврака мечӗкпе пирӗн ӗмӗр тӑршшӗпех вьшямалла, ӑна 
ҫухатма юрамасть. Ҫухатсан ӑна урӑх памаҫҫӗ-ҫке. Хӑш 
чухне хамӑр тимсӗрлӗхе пула мечӗк алӑран тухса ӳкет, 
ялкӑшса, ҫутатса ҫӗр ҫине вӗҫсе анать.

-  Ҫапла, эпир хӑш чухне куркалатпӑр ҫӑлтӑр 
ӳкнине, -  тенӗ Йӑван.

-  Ҫӑлтӑр ӳкмест, пирӗн мечӗк ӳкет. Анчах кун пек- 
ки питӗ сайра пулать. Мечӗке ҫӗр ҫине ӳкерсен яланлӑ- 
хах ҫав теттесӗр тӑрса юлатӑн: сана никам та хӑйӗн 
мечӗкне парнелемест, тепӗр мечӗкпе вӑхӑтлӑх выляма 
ирӗк парсан та ӑна хуҫине каялла тавӑрма тивет. Эпӗ 
чирлерӗм, паян тимсӗртерех пултӑм, мечёке ӳкертӗм. Эсӗ 
ӑна ӑскӑчпа тытнӑ, ҫак кӗлете килсе хунӑ. Мечӗке 
ӳкерсен эпӗ ӑна ҫийӗнчех шыраса тупрӑм, анчах ӑскӑча 
уҫма ниепле те мел ҫитерейместӗп. Тархасшӑн, тавӑрса 
пар мана хамӑн теттене, -  мёлтлетнӗ ҫӑлтӑрчӑк.

Ашшӗ-амӑшӗпе канашланӑ хыҫҫӑн Йӑван 
ҫӑлтӑрчӑксем патне хӑнана кайса килме шутланӑ.

-  Енчен те эсӗ мана ҫӑлтӑрсем патне илсе кайса 
хӑвӑр пурнӑҫпа паллаштарсан эпё сана мечӗке тавӑрса 
паратӑп! -  тенӗ вӑл.

-  Хаваспах! -  килӗшнё кӗтмен хӑна.
Йӑван ашшӗ-амӑшӗпе сыв пуллашнӑ. Ӑскӑча уҫса 

тӗлӗнтермӗш теттене илнӗ те Ҫӑлтӑрчӑкпа пӗрле ҫула 
тухнӑ. Мӗлт-т! тунӑ та самантрах ҫӑлтӑрчӑксен керменне 
ҫитсе ларнӑ.

-  Анне, ҫёр ҫинче ырӑ ҫын сахал мар, вӗсенчен 
пӗри мана хамӑн теттене тавӑрса пачӗ, эпӗ ӑна кунта 
хӑнана илсе килтём, — савӑнӑҫне амӑнше пӗлтернӗ 
Ҫӑлтӑрчӑк.

-  Тавтапуҫ, -  тенӗ Ҫӑлтӑрпи, хӑнана хӑйӗн кер- 
менӗпе паллаштарма пуҫланӑ. -  Пирӗн ҫемье питӗ пы- 
сӑк: гаш-пин йӑлтӑр ҫӑлтӑрчӑк. Сӑнран ҫӑлтӑрсем, пирӗн 
ывӑлсемпе хӗрсем, мӑнукӑмсем, пӗр-пӗринчен ытлах уй- 
рӑлса тӑмаҫҫӗ. Эпӗ вӗсене куҫран пӑхса тата кӑмалне 
кура уйӑратӑп. Хӑшӗн куҫӗ ҫивӗчрех — ҫавӑ ҫутӑрах ял- 
кӑшать, тепри -  сӳрӗкрех, виҫҫӗмӗшӗн куҫӗ пачах ху- 
пӑнмасть, ялан ҫунса тӑрать. Чалӑш куҫли те пур 
пирӗн хушӑра. Кӑмӑлӗсем те тӗрлӗрен: йӑпӑлтисем, хар- 
сӑррисем, чӑрсӑррисем те тупӑнкалаҫҫӗ. Ытларахӑшӗ ха- 
васлӑ, лӑпкӑ, сӑпайлӑ. Вӑтанчӑкраххи те сайра-хутра ку- 
рӑнкалать, -  ӑнлантарнӑ ҫӑлтӑрсен амӑшӗ. Кермен алӑкӗ 
пач та хупӑнман, хӗр-ҫӑлтӑрчӑксемпе каччӑ-ҫӑлтӑрчӑксем 
пӗрре кӗнӗ, тепре тухнӑ.

«Мечӗкпе выляма тухаҫҫӗ пулас», -  ӑнкарса илнӗ Йӑ- 
ван. Сӑнарах пӑхсан хӗр-ҫӑлтӑрчӑксем -  вӑрӑм аркӑллӑ 
сараппанпа, каччӑ-ҫӑлтӑрчӑксем вӑрӑм чаппанпа ҫӳренине 
асӑрханӑ. Йӑван ҫӑлтӑрчӑксем вылянине курма тухнӑ. Ут- 
нӑ-чупнӑ чухне сараппан аркисем час-часах ура айне пул- 
нӑ та вӗсенчен йӗри-тавра кӗмёл шевле сапаланнӑ.

-  Ҫынсем ҫакна курсан: «Ҫӑлтӑрсем выляҫҫӗ», -  
теҫҫӗ, -  ӑнлантарнӑ Ҫӑлтӑрпи.

Амӑшӗ чӗнсен ҫӑлтӑрсем кермене пуҫтарӑннӑ.
Ачасем, паян хамӑрӑн юратнӑ ҫимӗҫе 

пӗлӗтсенчен пуҫтарса пӗҫернё шӑнтармӑша ҫийӗпёр. Кам 
пёлӗтсене шӑпӑрпа шӑлса пуҫтарма каясшӑн?

-  Ман каяс килет!
-  Эпӗ каятӑп!
-  Паян манӑн черет! -  пӗр-пӗринпе тупӑшса 

мӗлтлетнё ҫӑлтӑрсем.
Ҫӑлтӑрпи ачисене пӑхса ҫаврӑннӑ, Вичкён куҫа михӗ 

тыттарнӑ, Ҫивӗч куҫа шӑпӑр парса янӑ.

Вӑхӑт нумай та иртмен -  хастаррисем таврӑннӑ. 
Михӗ тулли пӗлӗт йӑтса килнӗ. Амӑшӗ пӗлётрен тутлӑ 
шӑнтармӑш пӗҫернӗ, пурне те сӗтел хушшине чӗннӗ. 
Шӑнтармӑша чӑмламасӑр та ҫиме пулать, хӑех ирӗлсе 
аннӑ май пыра уҫӑлтарса ярать, куҫ-пуҫа ҫутӑлтарать.

-  Эпир ҫиекен ҫимӗҫе никам та ҫиеймест, вӗсем 
пурте йӑлтӑркка: йӑлтӑр кӑвак груша, йалтӑр хӗрлӗ хӑ- 
яр, йӑлтӑр арпуспа дыня, йӑлтӑр абрикоспа апельсин. 
Ҫак пӗҫертекен ҫимӗҫсене ҫӑлтӑрчӑксем ҫеҫ ҫиме пулта- 
раҫҫӗ, -  мухтанарах пӗлтернӗ Ҫӑлтӑрчӑк.

-  Усал ҫил-тӑвӑл алхаснӑ чухне пирӗн ҫи-пуҫ вара- 
ланать, вара анне пире пурне те Уйӑхпи патне кайма 
хушать. Вӑл пирӗн ҫи-пуҫа тасатса тӑрать. Уйӑхпи ҫине 
анса ларнӑ чухне тӗкӗшмесӗр пулмасть, яланах пӗр вы- 
рӑна сикетпӗр, ҫавӑнпа унта шӑтӑк-путӑк нумай. Йалтах 
эпир ашкӑннине пула, -  пӗлтерме васканӑ ҫӑлтӑрсем. -  
Уйӑхпи пире хӳренмесг, яланах: «Хӑнана килсех ҫӳрӗр», -  
тесе ӑсатать.

Йӑван кӗсйинчи автан авӑтсан хӑйӗн килне таврӑнма 
вӑхӑт ҫитнине ӑнланнӑ:

-  Тавтапуҫ, — тесе ҫӑлтӑрсемпе сыв пуллашнӑ.
Ҫӑлтӑрчӑк хӑйӗн тутӑрӗпе сулнӑ ҫеҫ -  Йӑван тӑван

килӗ умне ҫитнӗ.
«Эпир нихӑҫан та сӳнместпӗр! Пире курас тесен 

каҫсерен урама тухма манса ан кай!»
Ҫӑлтӑрчӑкӑн ҫак сӑмахӗсене аса илсен Йӑван 

каҫсерен урама уҫӑлма тухнӑ, тӳпене тинкерсе. 
«Ӑҫтарах-ши ҫӑлтӑрчӑксен керменӗ? Тепре ҫитсе курасчӗ
унта», — тесе ӗмӗтленнӗ.

Ҫӑлтӑрсем ҫаплипех мӗлтлетеҫҫӗ, тӳперен пире сӑ- 
наҫҫӗ, кашнине телей парнелеҫҫӗ. Ман пата та пӗр 
ҫӑлтӑрӗ анчӗ те ҫак юмаха хайлама телей парнелерӗ!

